
OPRTA

Ki bi pobrojil brenti, vrići
brimena drv i bali sena
ke su na njoj nošene
na tvojih plećih mamo.?
Kuliko ti j let visela na vratu?
Povidi mi , oprta mi reć ne zna.

Za onih vrućih dan 
kad samo čvrčki sopu
na grmih obišeni,
ti  i oprta ste hodile
ti  i oprta ste nosile.

Otkad te pamtin vavik ste skupa bile.
Se, čaj urodilo na njoj si prnesla,
ako j tele krepalo
na oprti si ga odnesla,
ako j dite bilo bolno
na oprti si ga dohtoru nosila.
Va sakoj priliki ti  j oprta rabila.

Mnogu si suzu va nju otrla
i mnogu kaplju pota.
Po planinah i dolcih
jedina ti j kumpanija bila
njoj si pripovidala
njoj si se tužila.

A sad mi bolna va kamari ležiš
i po škrtih uspomenah išćeš
da skratiš duge noći prez sna.
Zdišeš i plačeš
morda se i nasmiješ
ki to zna, si spidu.
Samo oprta te doli va konobi
čuje i razumi.

Joža Ugrin


